
SOÑOS DE CHEQUIA 2011

Santiago de Compostela

4 - 6 novembro 2011

ORGANIZA

· Ministerio de Cultura (República Checa)

· Concello de Santiago de Compostela

· Consorcio de Santiago

COLABORA

· Embaixada da República Checa en España

· Centro Checo (Madrid)

PROXECTO

A terceira edición do proxecto cultural europeo ‘Czech Dreams’ (‘Soños de Chequia’) ten entre os seus obxectivos a presentación dos principais artistas e músicos checos. Non menos importante neste proxecto, que se presenta con este formato en Santiago de Compostela por primeira vez en España, é o apoio da cooperación entre as cidades checas e doutros países de Europa, e establecer ou fortalecer as relacións entre as institucións culturais e educativas checas cos seus colegas europeos ao tempo que se enriquece a cooperación no marco da Unión Europea.  

A base dos contactos coas cidades europeas faise durante o Concentus Moraviae, festival internacional de música que se celebra en 17 cidades, e ten como resultado a organización de máis de 100 concertos en 19 países distintos durante a segunda metade de 2011. Os concertos de ‘Czech Dreams’ 2011 teñen lugar en máis de 70 cidades e vilas de toda Europa: Bélxica, Dinamarca, Estonia, Francia, Italia, Lituania, Hungría, Alemaña, Holanda, Polonia, Austria, Grecia, Eslovaquia, Suíza, Gran Bretaña e, con Santiago de Compostela, España.

A selección de concertos realizada para este especial fin de semana de cultura checa en Santiago de Compostela é sen dúbida unha das presentacións máis amplas e variadas realizada por ‘Czech Dreams’ nesta edición de 2011. Ademais dos catro concertos principais nos que se poderá escoitar música clásica, jazz, música sacra, música popular ou swing interpretados por algúns dos máis reputados artistas checos, presentaremos outras actividades paralelas como pode ser o cine (incluído cine para nenos), exposicións, jam sessions e mesmo a degustación de viño e outros produtos gastronómicos checos.

PROGRAMA

Venres 4 de novembro

A fusión do jazz e a música popular morava

Zuzana Lapcíková Quinteto
Zuzana Lapcíková, voz e cimbalón

Josef Feco,  contrabaixo

Kamil Slezák,  batería

Ondrej Krajnák, piano

Rostislav Fras,  saxofón
Teatro Principal

21:00

Sábado 5 de novembro

A música sacra, Zelenka

Collegium 1704

Collegium Vocale 1704

Vaclav Luks  director

Igrexa por confirmar
19:00

Swing e jazz, Rapsody in blue

Ondrej Havelka & his Melody Makers

Karel Kosárek  piano
Teatro Principal

21:00

Domingo 6 de novembro

O piano, Chequia e Bohemia

Karel Kosárek  piano

Smetana, Martinú, Novák, Mussorgski
Igrexa da Universidade
13:00

ACTIVIDADES PARALELAS (VARIOS DÍAS)
Cimbalon Music of Antonin Stehlik (varias actuacións)
Jam sessions (No Club Dado-Dadá na medianoite do venres 4 e do sábado 5)
Cata de viños checos (Na Praza de Abastos o sábado pola mañá)
Cine (Sábado pola mañá e domingo pola tarde)
Exposicións
Zuzana Lapcíková Quintet

A orixinal fusión do jazz e a música folk morava

Zuzana Lapcíková – voz e cimbalon

Josef Feco – contrabaixo

Kamil Slezák – batería

Ondrej Krajnák – piano

Rostislav Fras - saxofón
[image: image1.jpg]



Unha agrupación de excepcionais músicos que continúa sendo un dos conxuntos en activo máis destacados na escena do jazz checo. Este quinteto interpreta un repertorio que se inspira na música folclórica de Moravia con formulacións da música contemporánea e o jazz. O seu fundamento é un forte crecemento individual dos integrantes xunto á súa excelente comunicación como unidade. A finais de 2010, gravaron o seu exitoso CD "Marija panna precistá”, eloxiado con entusiasmo por parte da crítica. Éxito confirmado en febreiro de 2011 coa edición dun novo CD de folk-jazz.

Zuzana Lapcíková
Virtuosa cimbalista, singular vocalista e exitosa compositora, a súa discografía inclúe máis de 35 títulos e ten gañado numerosos premios e participado en moitos festivais internacionais e programas para a TV. Zuzana namorouse das cancións e a música popular de Moravia, pero dada a súa visión da música axiña cruzou a liña do xénero popular e chegou a outras liñas musicais como o jazz e a música contemporánea.

No ano 2000 aceptou a invitación de George Mráz para gravar o CD ‘Morava’ en Nova York (con Billy Hart e E. Viklický), gravación que foi acollida con entusiasmo no mundo do jazz, acadando o quinto posto mundial na prestixiosa lista Jazztitude dos dez mellores álbums de jazz no 2001.

En 2002, tocou no Prague Spring Festival como invitada de George Mráz, cos destacados membros do George Mráz Quartet (Richie Beirach, Rich Perry e Lewis Nash).

Actuou e gravou con varias bandas e orquestras de cámara (Prague Chamber Philharmonics, Virtuosi di Praga, Brno Philharmonics, Bohuslav Martinů Philharmonics Zlín, Moravian Philharmonics Olomouc, Tallich Chamber Orchestra) e preparou unha nova versión da ópera “Ej, hora…”, para o Teatro Municipal de Brno, que máis tarde presentou no Kennedy Center de Washington.
Zuzana creou un espectáculo de danza chamado Ballads no Teatro Nacional de Brno, para o que propuxo o tema, escribiu a música e foi coautora do guión, e que foi distinguido como a representación de danza do ano 2005 por recoñecidos críticos. No 2007, foi cofundadora da Slovácká Elementary Musical School en Uherské Hradiste, onde aínda dá clases de cimbalon, e nese mesmo ano outro fito na súa carreira musical tivo lugar cando fundou o ‘Zuzana Lapcíková Quinteto’.

O seu último traballo é o oratorio ‘Orbis pictus’ sobre textos de Comenius. No ano 2010 aceptou o papel principal na película ‘80 cartas’ que competiu na sección oficial da Berlinale.

Collegium 1704 e Collegium Vocale 1704

A orquestra barroca de Praga Collegium 1704 e o grupo vocal Collegium Vocale 1704 foron fundados polo clavecinista e director Václav Luks no ano 2005 con ocasión do proxecto  BACH – PRAHA – 2005, o que marcou o comezo da súa regular colaboración co festival Internacional de Música Primavera de Praga. Desde 2007 Collegium 1704 e Collegium Vocale 1704 foron os conxuntos residentes do Festival de Música Saint Wenceslas en Ostrava. O ano 2007 foi dedicado ao compositor Jan Dismas Zelenka e á súa Misa votiva pola que as agrupacións foron aclamadas pola crítica dos festivais La Chaise-Dieu e Sablé en Francia. 
Collegium 1704 e Collegium Vocale 1704 son, con frecuencia, convidados de festivais como o Festival de Musique de Sully & du Loiret, Festival Baroque de Pontoise, Rencontres Musicales de Vézelay. Desde o outono de 2008, ambos ensembles volven regularmente a Dresden, onde, simultaneamente con Prague, presentan o seu ciclo de concertos Music Bridge Prague - Dresden, o que fai que continúe a rica tradición cultural de ambas cidades, centrándose principalmente no compositor local, Jan Dismas Zelenka, os seus contemporáneos e os seus predecesores.

Collegium 1704 e Collegium Vocale 1704 celebraron o ano de Haendel en 2009 coa repetición das súas interpretacións  de oratorio A Resurrección e a ópera Rinaldo (director, Louise Moaty). Rinaldo conquistou ao público do Teatro Nacional de Praga, Grand Théatre de Luxemburgo, Ópera de Rennes e Théatre de Caen, onde foi gravado e retransmitido por TV France 3. A súa interpretación en xaneiro de 2011 de Rinaldo na Opéra Royal de Versailles foi aclamado como "a máis fermosa actuación de 2010" (Radio France, Gérard Courchelle).

Os concertos de ambos “Collegium” son, a miúdo, emitidos en directo así como gravados polas radios da República Checa, Francia e Alemaña e tamén pola Televisión Checa e a francesa TV Mezzo. As súas gravacións para Arta records, Supraphon, Zig-Zag Territoires e Accent teñen sido recibidas moi favorablemente en Europa e noutros continentes.
Ondrej Havelka & Melody Makers
Ondrej Havelka & His Melody Makers é sinónimo da auténtica interpretación da música popular da era do swing, é dicir, música que se remonta ao inicio de 1930 e que despega case nos anos 40. O seu variado repertorio inclúe un amplo espectro de atractivas melodías, doces e picantes, que van desde os musicais de Hollywood até os números das grandes bandas de swing.

Un concerto dos Melody Makers é máis ca iso, é un espectáculo deseñado até o máis mínimo detalle para emular os costumes típicos da época, con vestiario e peiteados e completado cunha dirección xeral da actuación. O estilo dos músicos de jazz ven dado polo seu sentido do humor, gracia e comprensión. O fascinante son e o ritmo da banda sosteñen ao solista Ondrej Havelka, cantante, presentador e bailarín.

Karel Kosárek
Karel Kosárek gañou numerosos concursos internacionais de piano. En 1990 acadou o primeiro premio no Concurso de Piano Smetana en Hradec Králové e chegou a ser galardoado no Concurso Internacional F. P. Neglia en Enna, Italia. Este éxito foi seguido polo triunfo no Premio Internacional para Novos Artistas en Corpus Christi, USA (1992) e no Concurso International de Piano de San Antonio, USA (1993). Ademais gañou os Premios Von Mickwitz en 1992 e J. K. Wilson do 1993, e foi laureado pola Fundación Meadows que recoñece aos mellores graduados das universidades americanas. Tamén participou na final de 1997 nun dos máis prestixiosos premios americanos para piano, o Walter Naumburg, celebrado en Nova York.

En anteriores tempadas deu recitais en Nova York, Dallas, Palm Beach, Berlín, Hamburgo, París, Madrid, Budapest, Bratislava, Vienna, Tokio, Aix en Provence, Calgary, Tel Aviv, St. Petersburgo, etc. Actúa regularmente con orquestras como a Orquestra Sinfónica de Corpus Christi, Czech Philharmonic Orchestra, Prague Symphony Orchestra, Brno Philharmonic Orchestra, Irving Symphony Orchestra, I Palpiti, Meadows Wind Ensemble, St. Petersburg Chamber Orchestra, etc.
Tamén desenvolve unha intensa actividade camerística e frecuentemente colabora coa mezzo Magdalena Kozená, acompañándoa nos seus concertos pola República Checa, nas súas aparicións para Deutsche Grammophon en Hamburgo e Wiena, os festivais Mitte Europe, Saint-Denis en Paris e o seu debut en Estados Unidos no Lincoln Centre, etc.

Karel Kosárek regularmente grava para recoñecidos selos como Supraphon, Naxos, Hyperion e Etcetera. A súa primeira gravación en solitario inclúe obras de Bedrich Smetana, Bohuslav Martinu, Samuel Barber e George Gershwin (para Radioservis no 2000). En 2005 gravou un CD de cancións co aclamado barítono checo Roman Janal (Supraphon). No 2008 xunto á Czech Philharmonic Orchestra (baixo a batuta de Christopher Hogwood) e o violinista Bohuslav Matousek gravou un novo traballo con composicións de Bohuslav Martinu (Hyperion). 

Coa Prague Chamber Orchestra editou un CD para piano e orquestra con obras de Frantisek Xavier Dusek (Etcetera) e un recital cos traballos para piano de Martinu (Supraphon), que inclúe varias gravacións inéditas. Máis recentemente colaborou na primeira gravación do disco Three Fragments of the Opera Juliette (The Key to Dreams), Orchestral Suite de Juliette de Bohuslav Martinu (Czech Philharmonic Orchestra, Charles Mackerras, Supraphon 2009).

Esta temporada Karel Kosárek actuará entre outras coa Prague Symphony Orchestra (Concerto para piano núm. 3 de Rachmaninov), Lithuanian State Symphony Orchestra e, en febreiro de 2012 coa Czech Philharmonic Orchestra, o Concerto para piano de Benjamin Britten.

Cimbalom Music of Antonín Stehlík

Cimbalom Music of Antonín Stehlík foi fundada como un grupo infantil hai 28 anos na cidade histórica de Znojmo. Máis tarde decidiron adoptar para o conxunto o nome do seu fundador Antonín Stehlík. Presentan ao público música folclórica de Moravia que axuda a crear unha especial atmosfera acompañada coa degustación de viños das encantadoras bodegas moravas. Tocan e bailan habitualmente en eventos organizados na súa cidade e o seu tradicional concerto de Nadal en Znojmo forma parte da vida dunha cidade que goza da súa música popular e descoñecidos vilancicos. Os membros da agrupación creen firmemente que a súa música, enérxicas e amorosas cancións moravas, interpretada con paixón pode contaxiar a calquera público.

CINE
O Centro Checo leva sete anos traballando en España co empeño e a gran ilusión de ofrecer o mellor da cultura do pobo checo, cine, o teatro negro, a súa literatura, a súa música, en definitiva a súa forma de pensar e de ver a vida ao través dos seus mellores creadores, moitos deles de fama internacional como Kafka, Kundera ou Havel.
Segundo a directora do Centro Checo Vera Zatopkova: "É para min unha experiencia fascinante trasladar o mellor dunha cultura como a checa a un pobo tan rico como é o de España, dous pobos tan semellantes na globalidade pero tan diferentes na súa forma íntima de expresar os seus sentimentos, algo que só pode transcender a través da arte e da cultura".
O Centro Checo posibilita a proxección de dúas películas, unha delas para público infantil, durante esta edición do festival “Czech Dreams” en Santiago de Compostela:
“Aventuras do pequeno topo” é unha película para nenos creada polo animador de cine checo Zdenek Miller. A película colleitou moito éxito en todo o mundo e, por iso, apareceron logo numerosos libros con historias do protagonista, un topo que se converteu en símbolo dun aventureiro espacial ao mando da última misión da astronave Endeavour.

“Eu servín ao rei de Inglaterra” de Jiri Menzel é unha película checa baseada na novela “Eu que servín ao rei de Inglaterra” do escritor Bohumil Hrabal. Rodouse entre o 9 de marzo e o 21 de xuño de 2006 e conta a vida dun camareiro que ambiciona ser rico e o consegue pero, ao final, remata no cárcere ao acceder os comunistas ao poder en Praga. Película sensual e divertida, dela dixo a crítica: “Menzel aplica humor con trazos de cine mudo, sensualidade a raudais, nostalxia por unha certa idade da inocencia e axilidade no xogo de flashbacks (...) luminosa e vitalista sátira” (Ricardo Aldarondo, “Fotogramas”).
Jiri Menzel é director de cine, actor e guionista. A súa película “Trens rigurosamente vixiados” recibiu o Oscar á Mellor película de fala non inglesa en 1966 e outra película súa, “A miña doce vila”, foi nominada en 1985. Menzel tamén gañou o Oso de Ouro no Festival Internacional de Cine de Berlín por “Lavercas no arame” e o gran premio do Festival Internacional de Cine Karlovy Vary pola súa película “Capricho de verán”.

